
Аб гісторыі Беларускага грэка-каталіцкага экзархату 1939 – 1942 г.г. напісана 
досыць шмат, але, нягледзячы на пільную ўвагу дасьледчыкаў, застаюцца без адказу 
некаторыя пытаньні ў справе яго стварэньня і функцыянаваньня. Фактычна ўся 
інфармацыя зводзіцца да паўторваньня артыкулу а. Льва Гарошка “Айцец Антон 
Неманцэвіч”, які быў надрукаваны яшчэ ў 1964 г.1 

Разам з тым, час выявіў шмат новых дакумэнтаў і сьведчаньняў2, што прымушаюць 
нас перагледзець некаторыя моманты стварэньня і функцыянаваньня Беларускага грэка-
каталіцкага экзархату. Менавіта да іх мы мусім прыцягнуць увагу беларускага ды 
ўкраінскага чытача. 

Агульна вядома, што Беларускі грэка-каталіцкі экзархат быў створаны на сінодзе 
япіскапаў у Львове ўжо ў кастрычніку 1939 г. Сінод адбыўся пад непасрэдным 
кіраўніцтвам мітрапаліта Андрэя Шаптыцкага. Першым грэка-каталіцкім экзархам 
Беларусі быў прызначаны “часова” япіскап Мікалай Чарнецкі. 

Але амаль ніводны дасьледчык не адказвае на пытаньне: Чаму яп. Чарнецкі быў 
прызначаны менавіта “часовым экзархам” Беларусі? 

Япіскап М. Чарнецкі з 1931 г. зьяўляўся апостальскім візытатарам грэка-каталікоў 
Польшчы (апрача Галіцкае мітраполіі), неаднаразова наведваў уніяцкія прыходы ў 
Заходняй Беларусі і нават рукапалагаў дзеля іх сьвятароў у Альберцінскай езуіцкай місіі 
ўсходняга абраду3. Таму, калі сыходзіць з пункту гледжаньня рэлігійна-царкоўнай 
мэтазгоднасьці, прыдомак “часовы” быў абсалютова непатрэбны. 

Што праўда, быў і іншы момант – нацыянальны. Тут, улічваючы няўдалы вопыт 
дэнацыянальнае нэавуніі ў міжваенай Польшчы4, мэтазгодным было прызначэньне 
менавіта сьвядомага беларуса. Такім беларусам і быў а. Антоні Неманцэвіч, прызначэньне 
якога экзархам адбылося на наступным грэка-каталіцкам саборы у верасьні 1940 г., які 
таксама адбываўся ў Львове. Але чаму на вырашэньне пытаньня з прызначэньням а. 
Неманцэвіча экзархам Беларусі спатрэбіўся амаль год? І япіскап Мікалай Чарнецкі, і 
мітрапаліт Андрэй Шаптыцкі добра ведалі Неманцэвіча яшчэ з канца 20-х гадоў ХХ ст. 

Пэўны адказ на гэта дае расейскі дасьледчык Ул. Пятрушка ў сваёй працы “Аб 
спробах уніяцкага празэлітызму ў Савецкім Саюзе перад Вялікай Айчыннай вайной”. 
Поўная вэрсія гэтае працы была надрукавана “Саюзам праваслаўных грамадзян Украіны” 
(УПЦ МП). 

Абаронцу палітычна-царкоўных інтарэсаў Маскоўскага Патрыярхату Ўл. 
Пятрушку відавочна далі магчымасьць папрацаваць у зачыненых архівах ФСБ РФ і 
менавіта там знайшліся некаторыя новыя факты. 

Так, паводле дакумэнтаў МКГБ, першапачаткова пасада беларускага экзарха была 
прапанавана архімандрыту Фабіяну Абрантовічу, які на пачатку ІІ Сусьветнай вайны доўгі 
час перабываў у Львове як асабісты госьць мітрапаліта А. Шаптыцкага5, але архімандрыт 
Ф. Абрантовіч ад прапазіцыі ўзначаліць беларускі экзархат адмаўляецца6. 

У часе кастрычніка 1939 – верасьня 1940 г.г. мітрапаліт Андрэй Шаптыцкі 
прапануе пасаду грэка-каталіцкага экзарха Беларусі каталіцкім сьвятарам: В. Гадлеўскаму; 
Ад. Станкевічу і П. Татарыновічу7. Але і гэтыя сьвятары адмаўляюцца. Сьлед нагадаць, 
                                                 
1 а. Леў Гарошка. Айцец Антон Неманцэвіч. / Божым шляхам. № 8, 1964 г. 
2 Сяргей Ёрш. Невядомыя дакумэнты Беларускага Грэка-Каталіцкага Экзархату / Наша ніва (Менск), 2001, 
№ 29, 16 ліпеня. 
3 Да Злучэньня № 9 (21), верасень 1933 г. 
4 Станкевіч А. Хрысьціянства і беларускі народ. Спроба сынтэзы. Вільня (1940), Менск (1998), Львоў 2006. 
ст. 88 
5 Церква і Церковна єдність. Документи і Матеріали 1899 – 1944. Львів, 1995. ст. 464. 
6 Петрушко Вл. О попытках униатского прозелитизма в Советском союзе накануне Великой отечественной 
войны. Киев, 2002 г. Ст. 11. 
7 Тамсама 

што ўсе яны былі актыўнымі прыхільнікамі менавіта беларускай нацыянальнай Ўніяцкай 
Царквы і беларускай нацыянальнай дзяржаўнасьці. 

Зрэшты, маюцца і надрукаваныя, яшчэ ў 1995 г., дакумэнты, у якіх сам мітрапаліт 
А. Шаптыцкі называе тыя ж імёны ў якасьці найбольш годных на беларускіх япіскапаў-
уніятаў8. 

Нагадаем таксама, што, ў выпадку згоды тагачаснага савецкага кіраўніцтва на 
місійную працу ва Ўсходніх раёнах СССР, мітрапаліт А. Шаптыцкі быў гатовы да 
супрацоўніцтва з сталінскім рэжымам9. І гэта ў той час, калі беларускі і ўкраінскі 
нацыянальныя актывы актыўна рыхтаваліся да ўзброенага супрацьстаяньня з СССР у 
выпадку пачатку нямецка-савецкай вайны.  

Пытаньне аб падставах адмовы ад прапазіцыі мітрапаліта А. Шаптыцкага вядомых 
беларускіх сьвятароў — тэма асобнага дасьледаваньня. Але некаторыя гістарычныя 
моманты варта ўзгадаць. 

Практычна ўсе дзеячы беларускага нацыянальнага ад ХІХ ст. разглядалі Ўніяцкую 
Царкву як Царкву нацыянальную, здольную аб’яднаць беларускі народ на падмупку 
роднага хрысьціянскага абраду і роднай беларускай мовы. Сваё першаснае афармленьня 
падобная думка атрымала ў рэдакцыі Кастуся Каліноўскага10, а потым – ідэях Івна 
Луцкевіча11, Алаізы Пашкевіч (Цёткі)12, а. Адама Станкевіча13 ды іншых. 

Ціква, што, гаворачы аб кантактах беларускіх дзеячаў з мітрапалітам А. Шэптыцкім 
на пачатку ХХ ст., практычна ўсе беларускія і ўкраінскія дасьледчыкі абмяжоўваюцца 
плянам стварэньня Зямельнага банку, што меўся выкупаць зямлю для беларускіх сялянаў. 
Паміж апошнімі планавалася пасяліць галічан-уніятаў (магчыма — манахаў чыну сьв. 
Тэадора Студыта)14, каб яны пашыралі ідэі ўніі. Дзеля ажыццяўленьня гэтага пляну, 
мітрапаліт Андрэй Шэптыцкі таксама “возбуждал перед русским Правительством 
ходатайство о предоставлении Ему права приобретения в губерниях: Витебской, 
Минской, Могилевской и Смоленской земельных участков...”15 А крах дамоўленасьцяў – 
тым, што тагачасны прэмьер Расейскай імпэрыі Сталыпін забараніў утварэнне банку16. 

Разам з тым, варта прааналізаваць тагачасны стан уніяцкай ідэі ці ўніяцкага руху на 
Беларусі. 

Так, нават расейскія дасьледчыкі падцьверджываюць існаваньня таемных 
беларускіх уніяцкіх арганізацыяў: “Уже 1904-1905 годах существовали кружки 
подвижников русского католичества в Западных губерниях. Неоднажды пробовали они 
получить официальный статус, но безуспешно. … Успех униатов в этих (заходіх — С.Г.) 
губерниях был несомненный, даже малограмматные крестьяне поддерживали эти 
стремления.”17 Пры гэтым, гаворачы аб абрадзе, ён заўважае “… молились и совершали 
различные требы по древним униатским книгам, имели много обрядов чуждых Русской 
Православной Церкви и не почитали множество наших святых”18. А вось Ю. Лабынцаў і 
Л. Шчавінская, выказываюць думку аб выкарыстанні ўніяцкіх Службоўнікаў на тэрыторыі 
Беларусі “да канца ХІХ, а ў некаторых закінутых кутках яшчэ і ў пачатку ХХ ст.”19  
                                                 
6 Церква і Церковна єдність. Документи і Матеріали 1899 – 1944. Львів, 1995. ст. 464. 
9 Torzecki R. Polacy i ukraincy. Warszhawa. 1993. S. 107. 
10 Каліноўскі Кастусь. За нашую вольнасць.Менск, 1999 г. ст. 16. 
11 ЦГИА Лен., ф. 821, оп. 125 дел.3310, стр. 32-35 
12 Конан Ул. Пакутнікі за веру і Бацькаўшчыну. / Беларускія рэлігійныя дзеячы ХХ стагоддзя. Жыццяпісы, 
мартыралогія, успаміны. Мн.-Мюн., 1999 г. ст. 686. 
13 Крыніца, ад 16 лютага 1921 г. 
14 Аб манахах чыну св. Тэадора Студыта бы мяркуем выключна з пункту гледжаньня падпольнага характару 
падобнае працы. 
15 ЦГИА Лен., ф. 821, оп. 125 дел.3310, стр. 32-35 
16 Митрополит Андрій Шептицький. Львів, 1995 р. Ст. 34 
17 Онежинъ В.П. Русские Католики. Ялта-Царьград, 1925 г. ст. 57. 
18 Тамсама, ст. 59 
19 Лабынцев Ю. А., Щавинская Л. Л., Некоторые обстоятельства и средства поддержания белорусско-
украинской униатской литургической практики в XVII - XIX веках. // “Древняя Русь”. № 2, 2000 ст. 137. 

Існаваньня падпольных уніяцкіх асяродкаў падцьверджываюць і сьведчаньня аб 
тым, што на тэрыторыі Беларусі ў 1917 г. выйшла з падпольля 69 уніяцкіх парахфій, адна з 
якіх знаходзілася ў Берасьце (Брэсьце)20. 

Мелі беларусы і новых кандыдатаў на ўніяцкіх сьвятароў, якія мусілі ўзмацьніць 
таемныя прыходы. “Ужо былі кандыдаты на ўніяцкіх сьвяшчэньнікаў лацінскія ксяндзы 
Беларусы: Язэп Зэльба і Вінцэсь Герасімовіч”, — сьцьверджывае а. Адам Станкевіч, 
гаворачы аб перамовах беларускага актыву з мітрапалітам А. Шэптыцкім у 1908 г.21 

Яшчэ большую цікаўнасьць выклікае беларускі ўніяцкі малітоўнік, які быў 
падрыхтаваны А. Пашкевіч (Цёткай) у 1905 -1906 г.г. Ён мусіў быць надрукаваны ў 
Жоўкаўскае друкарні айцоў Базыльянаў, але, па сведчанню праф. У. Конана, “Па нейкіх 
прычынах малітоўнік ня быў надрукаваны”. Яшэ ў 1922 г. “… яго рукапіс чытаў у 
Жолкваўскам манастыры ксёндз і беларускі пісменнік на эміграцыі Вінцук Адважны (Я. 
Германовіч)” 22. Паважаны прафэсар мусіць ня ведаў, што да сярэдзіны 60-х гадоў ХХ ст. 
украінамоўнага грэка-каталіцкага малітоўніка проста не існавала23 (беларускамоўны 
ўніяцкі малітоўнік пабачыў сьвет у 1946 г., амаль на 20 год раней украінскага!). 
Тагачасныя ўкраінскія гэка-каталікі маліліся па царкоўнаславянску24, а адным з 
найбольшых праціўнікаў украінамоўнага служэньня зьяўляўся менавіта мітрапаліт А. 
Шэптыцкі (аб гэтым мы яшчэ ўзгадаем крыху пазьней). Таму доля беларускамоўнага 
ўніяцкага малітоўніка была вырашана ад пачатку. 

Падаючы супрацьдзеяньне Сталыпіная як асноўную падставу краху супрацы 
дзеячаў беларускага нацыянальнага адраджэньня і мітрапаліта А. Шэптыцкага, шэраг 
беларускіх і ўкраінскіх дасьледчыкаў забываюцца аб гісторыі ўзьнікненьня і існаваньня 
расейскіх “грэка-кафолікаў”. Апошнія дзеялі ў Пецербузе, сталіце Расейскай імпэрыі, з 
пачатку ХХ ст. ды актыўна супрацоўнічалі з мітрапалітам Шэптыцкім25. 

Нягледзячы на фармальную забарону расейскіх ўладаў, Шэптыцкі бярэ расейцаў ва 
ўласную юрысдыкцыю, рукапакладае ім сьвятароў, хадтайнічае за іх у Рыме26. 

Становішча не зьмяняецца і пасьля краху Расейскай імпэрыі ў 1917 г. Кажучы 
беларускім сьвятарам А. Станкевічу27 і В. Гадлеўскаму28 прыгожыя словы, маючы на 
руках зварот ураду Беларускай Народнай Рэспублікі29, мітрапаліт А. Шаптыцкі ня робіць 
ніводнага кроку ў дапамозе арганізацыі менавіта Беларускай Уніяцкай Царквы. Але 
стварае Расейскі грэка-каталіцкі экзархат пад кіраўніцтвам а. Леаніда Фёдарава ды піша ў 
абарону існаваньня гэтага экзархату вялікі артыкул30. 

У 1923 годзе палесскі біскуп Генрых Пшэдзінскі з вяртаецца да Папы Рымскага Пія 
ХІ з дакладам аб уніяцкім руху ў ягонай япархіі ды прапаноўвае заснаваць ордэнскія місіі 
на тых землях Польшчы, дзе мешкае большасць беларусаў і ўкраінцаў (выключэньня 
складаюць землі, дзе існуе Грэка-Каталіцкая адміністрацыя з цэнтрам у Львове). У 
прыватнасьці, біскуп Пшэдзінскі піша: “...толькі ордэны здольныя зрабіць вельмі шмат 
для развіцьця Ўсходняга абраду” 31. З падобнай прапановай да Апостальскай Сталіцы 
зьвярнуўся і мітрапаліт Андрэй Шэптыцкі. Папа пагадзіўся і даручыў гэтую місію 
генералу ордэна Езуітаў – а. Уладзіміру Лядухоўскаму. Апошні даручае арганізацыю місіі 
                                                 
20 ЦДІАЛ, ф.201, оп.46, спр. 1849, арк. 1-4. 
21 Станкевіч А. Хрысьціянства і Беларусі Народ. / Хрысьціянская думка. №1 (211), 1992. ст. 54. 
22 Конан Ул. Пакутнікі за веру і Бацькаўшчыну. / Беларускія рэлігійныя дзеячы ХХ стагоддзя. Мінск – 
Мюнхен, 1999. ст. 686. 
23 Мова ідзе аб кананічных малітвах. 
24 ІЗ ГЛУБИНИ ВОЗЗВАХ. Молитвеник. Жовква, печатня оо. Василиян, 1905. 
25 У 1900 – 1920 г.г. колькасьць расейскіх грэка-кафолікаў была каля 100 чалавек. 
26 Antoine Wenger. Rome et Moscou. 1900-1950. - Desclee de Brower, 1987.  
27 ЦДІАЛ, ф. 408, оп. 1, спр. 775, арк 1-6, арыг. рукапіс. 
28 ЦДІАЛ, ф. 408, оп. 1, спр. 775, арк 7-8, арыг. рукапіс. 
29 ЦДІАЛ, ф. 201, оп. 4б, спр. 2383а, арк 1. 
30 ЦДІАЛ, ф. 201, оп. 4в, спр. 460, арк 1-14. 
31 Laski Stan. ks. Jezuici a obrzadek wschodni. Oriens, 1935 r. р. 103. 



 5 

а. Шарлю Буржуа, што быў знаўцам “славянскай культуры” (ён пэўны час адпраўляў для 
расейскай эміграцыі набажэнствы ў Парыжы). Як высьветлілася ў далейшым, ягоная 
“славянскасьць” найперш была “рускасьцю”. Бо падставай для богаслужэньня ва 
Ўсходнім абрадзе робяцца.... расейскія сінадальныя Службоўнікі. Працу Ватыканскай 
унійнай камісіі “Pro Russia”, у тым ліку і нацыянальным пытаньні, добра характарызуе а. 
Аляксандр Надсан “...папская камісія “Pro Russia” зь яе ідэяй “навярненьня” Расеі ня мела 
часу на такія дробязі, як духоўныя патрэбы беларусаў, у існаваньні якіх як асобнай нацыі 
яе сябры мелі паважныя сумневы. На чале Камісіі быў францускі езуіт Францішак 
Дэрбіньі, а адным з ягоных верных паплечнікаў — генэрал марыянаў Францішак 
Бучыс.”32 Адзначым, у 1931 г., калі праца камісіі “Pro Russia” цалкавіта выявіла свій 
анцібеларускі характар, мітрапаліт А. Шэптыцкі зьвяртаецца з лістом аб яе фактычнай 
падтрымкі33. 

Да 1939 г. адзіным падцьверджаным фактам рэальнага супрацоўніцтва мітрапаліта 
А. Шэптыцкага і беларускага нацыянальнага актыву ёсьць навучаньня а. Л. Гарошка ў 
Львоўскай Багаслоўскай Акадэміі. Калі  ж у 1939 г. а. А. Неманцэвіч распачынае ў 
Варшаве выданьня “новага беларускага пэрыёдыка “Злучэньня”, яму дапамагае не добра 
арганізаваная ўкраінская грэка-каталіцкая ярархія пад кіраўніцтвам мітрапаліта А. 
Шэптыцкага, а праваслаўныя студэнты-беларусы34.  

Таму магчыма з упэўненасьцю сьцьвярджаць, што менавіта разыходжаньне 
рэлігійна-нацыянальных поглядаў дзеячаў беларускага адраджэньня пачатку ХХ ст. і 
мітрапаліта А. Шэптыцкага адкінуа пачатак арганізаванага аднаўленьня беларускага 
ўніяцтва, бо існавалі ўсе іншыя прадумовы. 

Гэтую ж думку падцьвярджае і Ўл. Пятрушка, які, абапіраючыся на паказаньні 
япіскапа М. Чарнецкага, дадзеныя падчас допыту ў МКГБ пасьля арышту ў 1945 г., піша: 
“нават Неманцэвіч запатрабаваў (ад мітрапаліта А.Шэптыцкага – С.Г.) у абмен на сваё 
прызначэнне “саступкі па беларусізацыі абраду” 35. Падобныя саступкі ён атрымаў, аб чым 
яскрава сьведчаць выніковыя дакумэнты сабору экзархаў у верасьні 1940 г.36  

Відавочна, мітрапаліт Шаптыцкі рэальна ацэньваў ролю а. А. Неманцэвіча ў 
беларускім нацыянальным і рэлігійным руху. Менавіта таму, ужо прызначыўшы экзарха 
Беларусі, ён зноў зьвяртаецца да а. А. Станкевіча з прапазіцыяй зьмяніць на гэтай пасадзе 
а. Неманцэвіча37. Але зноў атрымаў адмову. 

Такім чынам, насуперак меркаваньням шматлікіх сучасных беларускіх уніяцкіх 
дасьледчыкаў, беларускі нацыянальна-рэлігійны актыў канца 30-х – 40-х гадоў 
абсалютова не вітаў стварэньня Беларускага грэка-каталіцкага экзархату пад ідэйным 
кіраўніцтвам мітрапаліта А. Шаптыцкага. Гартаючы ўспаміны беларускай паваеннай 
эміграцыі, мы не знаходзім аніводнага прозьвішча вядомых дзеячаў беларускага руху, якія 
б у 1939 – 1942 г.г. рэальна падтрымлівалі б беларускі ўніяцкі экзархат. Толькі 
“Баранавіцкая газэта” і бэрлінская “Раніца” далі маленькую абвестку аб заснаваньні і 
легалізацыі беларускага экзархата і кароткія ведамасьці аб экзарху А. Неманцэвічу.  

Гэтым выкрываецца таямніца “часовага” прызначэньня япіскапа М. Чарнецкага і 
прызначэньня а. А. Неманцэвіча экзархам Беларусі толькі ў верасьні 1940 г. 

Другая таямніца – дзейнасьць Беларускага грэка-каталіцкага экзархату на працягу 
1939 – 1942 г.г. 

Пераважная большасьць беларускіх і ўкраінскіх дасьледчыкаў карыстаюцца 
дадзенымі справаздачаў сабораў экзархаў, дзе гаворыцца: а.Антоній Неманцэвіч 
                                                 
32 Надсан Аляксандар, а. Magis amica veritas // газэта Наша Ніва. №06, 1999 г. 
33 ЦДІАЛ ф. 358, оп. 1, спр.18, арк. 25-42. 
34 Гарбінскі Ю. Беларускія рэлігійныя дзеячы ХХ стагоддзя. Мінск – Мюнхен, 1999. ст. 343. 
35 Петрушко Вл. О попытках униатского прозелитизма в Советском союзе накануне Великой отечественной 
войны. Киев, 2002 г. Ст. 11. 
36 ЦДГАЛ, ф.201чт, ап. 1т, справа 16, аркушы 1-7. 
37 Петрушко Вл. О попытках униатского прозелитизма в Советском союзе накануне Великой отечественной 
войны. Киев, 2002 г. Ст. 17. Аўтар абапіраецца: ЦА ФСБ РФ ф. 12/345 УГКЦ, справа 2356, аркуш 156. 

“з’яўляўся адзіным хто меў магчымасць адразу карыставацца сваёй юрысдыкцыяй”38. Гэта 
значыць, робяць вынік правуніяцкія дасьледчыкі, – Беларускі грэка-каталіцкі экзархат 
дзейнічаў. Але ці была сапраўды гэтая “дзейнасьць”? 

На час пачатку Савецка – Польскае вайны, уніяцкая справа выглядала наступным 
чынам: Віленская мітраполія – 4 парафіі, 7 святароў і каля 3500 вернікаў; Пінская епархія 
– 12 святароў і каля 7000 вернікаў; Падляшша – 10 святароў, 2 дыякана і каля 5000 
вернікаў39. З іх ліку – чыста беларускай зьяўлялася толькі Віленская мітраполія, а ў 
Пінскай і Падляшскай досыць вялікі працэнт складалі этнічныя ўкраінцы. 

Грэка-каталіцкія сьвятары ў міжваенай Польшчы падпарадкоўваліся япархіяльным 
рыма-каталіцкім уладыкам, большая частка з іх была рэкрутавана з польскага рыма-
каталіцкага сьвятарства і рускіх праваслаўных эмігрантаў. Натуральна – падобныя 
сьвятары ня вельмі прыязна ўспрымалі беларусізацыю грэка-каталіцтва на Беларусі. 
Карыстаючыся працай Ю. Гарбінскага40, паспрабуем падлічыць менавіта сьвядомых 
беларускіх уніяцкіх сьвятароў на лета 1939 г., якія знаходзіліся ў межах дасягальнасьці: 
арх. Ф. Абрантовіч (арыштаваны савецкімі ўладамі ўжо ў 1939 г.), В. Аношка; Л. Гарошка; 
І. Гэрмацюк41; А. Дуброўскі (Дамброўскі); М. Маскалік (у Гэрманіі); К. Найловіч (на той 
час верагодна перабываў у Рыме); А. Неманцэвіч (экзарх); Б. Пячопка (+26.12.1940); В. 
Хамёнак (у Варшаве)42. Як бачым – рэальных кандыдатаў - беларусаў на пераход пад 
юрысдыкцыю новага экзарха налічваецца няшмат. 

Была яшчэ адна акалічнасьць – пераход сьвятара магчымы толькі ў юрысдыкцыю 
япіскапа, а а. Антоні ім ня быў. Не маглі сьвятары пераходзіць і пад юрысдыкцыю 
мітрапаліта А. Шаптыцкага, бо 23 верасьня 1940 г. ён атрымаў ліст папы Пія ХІІ аб 
адхіленьні яго ад справаў кіраваньня новаўтворанымі экзархатамі43. Толькі падчас ІІ 
сабору было вырашана пытаньне з хіратоніяй а. Антонія на япіскапа. Адбылася хіратонія 
не раней 16 чэрвеня 1941 г., бо пратакол сабору ад гэтай даты ён падпісваў яшчэ як а. А. 
Неманцэвіч44. Першыя дакумэнты, дзе экзарх Неманцэвіч узгадваецца ў сане япіскапа, 
датуюцца летам 1942 г., калі экзарх-пратос М. Чарнецкі зьвяртаецца да мітрапаліта 
Шаптыцкага з просьбай аб скліканьні чарговага сабору экзархаў45. Але ад лета 1941 г. 
Неманцэвіч у Львове ня быў і таму хутчэй за ўсё яго хіратонія адбылася на архірэйскай 
літургіі раніцай 17 чэрвеня 1941 г. Толькі з гэтага часу каталіцкія япіскапы маглі 
перадаваць у ягоную юрысдыкцыю сьвятароў усходняга абраду на тэрыторыі Беларусі. 
Адбылося гэта, паводле сьведчаньняў а. Льва Гарошка, не раней сакавіка 1942 г.46 Ды гэта 
і не магло быць раней, бо ліст з Рыму аб зацьверджаньні экзархату і экзархаў датаваны 22 
сьнежня 1941 г., а ў Львове яго пабачылі яшчэ пазьней47,. 

Зрэшты, перадача адбывалася збольшага выключна на паперы. Вайна і дзьве 
акупацыі ўнесьлі свае карэктывы. Сам а. Леў Гарошка адзначае, што экзарх практычна ня 
меў у сваім падпарадкаваньні сьвятароў48. 

Што ж тады рабіў экзарх Неманцэвіч з часу свайго прызначэньня і да сакавіка 1942 
г.?  Сам ён сьведчыць наступнае: “Праз цэлы час 1941 году як Экзарх Беларусі я вонкава 
                                                 
38 Хома І. Собори екзархів у Львове.// Богословія. т. XLIV VOL, Romae, 1980 р. Ст. 143 
39 Волаціч М. (Вацлаў Пануцэвіч). Беларуская Аўтакефальная Праваслаўная Царква. // Запісы. Беларускі 
інстытут навукі й мастацтва. Т. 27., New York – Miensk, 2004. ст. 162. 
40 Гарбінскі Ю. Беларускія рэлігійныя дзеячы ХХ стагоддзя. Мінск – Мюнхен, 1999. 
41 Біяграфія гэтага сьвятара і ягоныя адносіны да беларускага нацыянальнага руху застаюцца таямніцай. 
42 Харбінская ўсходняя місія а.а. Марыянаў знаходзілася па-за межамі рэальнай дасягальнасьці і таму намі 
не разглядаецца. 
43 ЦДІАЛ, ф. 201, ап. 1, справа 6114, аркушы 18-25. 
44 ЦДІАЛ, ф. 201, ап. 1, справа 16, аркуш 48. 
45 ЦДІАЛ, ф. 201, ап. 1т, справа 16, аркуш 133. 
46 Гарбінскі Ю. Беларускія рэлігійныя дзеячы ХХ стагоддзя. Мінск – Мюнхен, 1999. ст. 345. 
47 Письма-паслання Митрополита Андрея Шептицького, ЧСВВ. З часів німецької окупації. Йорктон, Канада, 
1969 р. ст. 149-161. 
48 а. Л. Гарошка. Айцец Антон Неманцэвіч. / Беларускія рэлігійныя дзеячы ХХ стагоддзя. Мінск – Мюнхен, 
1999. ст. 346. 

не выступаў: пры бальшавікох гэта было небэзпечна, калі прышлі немцы і устанавілі 
уладу, 5 сьнежня 1942 г. прадставіў я свае дакумэнты і прасіў, каб пазволілі мне 
прыступіць да выконываня маёй улады. 16/III атрымаў я ад Гэнэральнага Камісара 
Беларусі дакумэнт, якім прызнае сьвецкая улада мяне за Экзарха і дазваляе выконываць 
маю уладу на Беларусі.”49  

Выяўляецца – уся дзейнасьць экзархату ад восені 1940 г. і да сакавіка 1941 г. 
складалася ў падрыхтоўцы стварэньня “рады экзархата” у складзе а. Вацлава Аношкі, а. 
Льва Гарошка і а. Івана Гэрмацюка ды падачы адпаведнага прашэньня нямецкай уладзе. 

Праўда, менскі беларускі актыў у жніўні — верасьні 1941 г. дамогся ад немцаў 
права наведваць лягеры ваеннапалоных на тэрыторыі генэральнага камісарыяту 
“Беларусь”. Асноўнай мэтай гэтага наведваньня было рэкрутаваньне беларусаў у паліцыю 
і іншыя беларускія вайсковыя фармаваньні. У якасьці сяброў падобных беларускіх місіяў 
езьдзілі ў лягеры беларускія сьвятары, у тым ліку і грэка-каталікі. 

Ды і сам факт падачы прашэньня аб лягалізацыі нямецкім акупацыйным уладам 
толькі ў сьнежні 1941 г. выклікае пытаньня, бо рыма-каталіцкая і праваслаўная Цэрквы 
лягалізаваліся яшчэ летам50. Дата падачы просьбы аб лягалізацыі не павязана, а ні з лістом 
з Рыму (адасланым Шаптыцкаму 22 сьнежня 1941 г.) , а ні з уласным япіскапствам 
(чэрвень 1941 г.). Значыцца былі іншыя падставы і, хутчэй за ўсё, не рэлігійнага 
характару. 

Гартаючы біяграфіі кіруючых дзеячаў беларускага нацыянальнага актыву ў 
Гэнеральным камісарыяе “Беларусь” у 1941 – 1942 г.г., магчыма зрабіць выснавак, што 
толькі а. В. Гадлеўскі мог сымпатызаваць ідэі адраджэньня нацыянальнай беларускай 
Уніяцкай Царквы. Іншыя (Р. Астроўскі, Ю. Саковіч, А. Арэхва, Я. Ермачэнка) — былі 
прыхільнікамі беларускай праваслаўнай аўтакефаліі. Таму, магчыма, экзарх А. 
Неманцэвіч вёў нейкія перамовы аб патрымцы экзархату нацыянальным актывам. Тэмы і 
вынікі падобных перамоваў, калі яны сапраўды адбываліся, на вялікі жаль пакуль 
невядомыя. 

Але вернемся да справы фармаваньня Рады Беларускага экзархату. 
Як ня дзіўна, само фармаваньне Рады Беларускага экзархату пакідае шэраг 

пытаньняў. А менавіта — як і чаму абралі якраз гэтых трох сьвятароў, як яны 
скантактаваліся з экзархам. Паводле некаторых дадзеных, на восень 1940 г. і да пачатку 
нямецка-савецкай вайны ўсе трое працягвалі знаходзіцца на сваіх парахфіях: а. В. Аношка 
ў в. Дэлятычы, а. Л. Гарошка — у в. Гародна (Палесьсе) альбо ў в. “Збруж каля 
Маларыты”, а. І. Гэрмацюк —хутчэй за ўсё на Наваградчыне. 

Хто і як прыцягнуў іх да супрацоўніцтва? Ніводная крыніца гэтага не раскрывая. 
Разам з тым, разглядаючы біяграфічныя дадзеныя ўзгаданых вышэй сяброў Рады 
Беларускага экзархату, знаходзім шэраг цікавых момантаў. 

Сьвятара В. Аношку хутчэй уключылі ў Раду Беларускага экзархату па ранейшай 
рэкамэндацыі а. Я. Германовіча, які ад 1936 да 1938 г. кіраваў у Вільні Беларускім домам 
марыянаў51 і быў добра знаёмы з а. Аношкам52. Скіраваць яго да а. Неманцэвіча мог а. А. 
Станкевіч. Ва ўсіх сьведчаньнях а. В. Аношку рэпрэзынтуюць як адданага сьвятарскаму 
пакліканьню чалавека. Таму ня дзіўна, што менавіта яго “Экзарха назначыў сваім вікарым 
генэральным а. Оношко, на яго пераходзіць ўся ўлада э[к]зархі на выпадак арышту або 
перашкодженьня, калі б а. Оношко быў перашкоджаны ўлада пераходзіць на а. Горошку, 
яны таксама належаць да рады Экзархату” 53. 
                                                 
49 ЦДІАЛ, ф. 201, воп.1, спр.16, арк. 142 адв. 
50 Волаціч М. (Вацлаў Пануцэвіч). Беларуская Аўтакефальная Праваслаўная Царква. // Запісы. Беларускі 
інстытут навукі й мастацтва. Т. 27., New York – Miensk, 2004. ст.176-177. 
51 Гарбінскі Ю. Беларускія рэлігійныя дзеячы ХХ стагоддзя. Мінск – Мюнхен, 1999. ст. 51 
52 Ч. Канстантыновіч. Мае прыяцелі – В. Аношка. / Беларускія рэлігійныя дзеячы ХХ стагоддзя. Мінск – 
Мюнхен, 1999. ст. 266 
53 ЦДГАЛ, ф. 201, воп.1, спр.16, арк.33,33 адв., арыгінал, рукапіс. 

Зрэшты, адданая сьвятарская праца а. Аношкі на парахфіі не выключае і ягонага 
ўдзелу ў беларускае палітычнай справе54, але аб гэтым крыху далей. 

Больш пытаньняў выклікаюць супярэчлівыя зьвесткі аб месцы знаходжаньня і 
дзейнасьці а. Льва Гарошка ад верасьня 1939 і да вясны – лета 1942 г. 

Так, А. Дзедзінка (Часлаў Сіповіч) у 1966 г. падае наступныя ведамасьці аб 
знаходжаньні а. Льва Гарошка ў 1938 – 1944 г.г.: “З Любашова быў пераведзены ў в. 
Гародна...” Потым – “...у Столпцы на памошніка а. Селецкаму,” і, зрэшты 15.05.1939 г. ў в. 
“Збруж каля Маларыты і тут заставаўся да выбуху вайны”. Ад восені 1939 г. і да лета 1944 
г. мешкае ў Баранавічах55. 

А вось Язэп Малецкі, у 1976 г. сьведчыць: “Леў Гарошка, каталіцкі сьвятар 
усходняга абраду, адзін з выдатных беларускіх дзеячоў, у часе нямецкага паходу на Ўсход 
быў на беларускім Палесьсі, якое, паводле гітлераўскага пляну распадзелу ўсходніх 
прастораў, адміністрацыйна прыразалася да Райхскамісарыяту Ўкраіны. Там, у сваей 
парафіі, з прыходам Немцаў ён ня толькі дзеіў у кірунку хрысьціянскае рэлігійнае 
супольнасьці, але й ставіў востра дамаганьне, каб Палесьсе, як беларуская прастора, мела 
беларускую адміністрацыю й школьніцтва. За гэта а. Л. Гарошка апынуўся пад украінскім 
і мясцовым праваслаўным абстрэлам, і нямецкі камісар загадаў высяліць яго зь Пінскай 
акругі без права павароту. Айцец Леў Гарошка тады пераехаў да Баранавіч, тут знайшоў 
падтрыманьне др. В.Войтэнкі, тагачаснага бурмістра места, ды ўладзіўся ў рэдакцыі 
“Баранавіцкай газэты.” 56 

Чаму такія разьбежнасьці? І гэта пры тым, што на час напісаньня і выхаду кнігі Я. 
Малецкага а. Леў Гарошка быў яшчэ жывы. Ён мог вельмі проста запярэчыць 
няпраўдзівыя дадзеныя. Але, што асабліва цікава, у дакумэнтах Баранавіцкага СД ёсьць 
узгадка аб высяленьні Л. Гарошкі з Пінскай акругі57. Таму дадзеныя Я. Малецкага 
праўдзівыя і а. архімандрыту было няма чаго запярэчваць. Вынікае чарговае пытаньне: 
Чаму рэлігійныя біёграфы а. архімандрыта яшчэ пры ягоным жыцьці вырашылі 
“падкарэктаваць” яго біяграфію? На гэтае пытаньне мы паспрабуем адказаць крыху 
пазьней. 

Паводле Ч. Сіповіча, а. Леў Гарошка, пазбаўлены ўсялякае працы, сам у канцы 
вясны – пачатку лета 1941 г. знаходзіць экзарха А. Неманцэвіча і неўзабаве едзе зь ім на 
сабор экзархаў у Львоў58 (13-16 чэрвеня 1941 г.). 

Сам экзарх Неманцэвіч прыводзіць больш падрабязныя дадзеныя: “Экзарха на сьв. 
Сьв. Юра езьдзіў да Дэлятыч, там было людзей поўная царква, апрача экзархі з 
настаяцелем служыў навуку а. Горошко; гэта урачыстасьць вельмі дадатна ўплынула на 
веруючых.”59 

Такім чынам, экзарх і два будучыя сябры Беларускага грэка-каталіцкага экзархату 
сустрэліся на парахфіі а. В. Аношкі ў пачатку траўня 1941 г. 60 Хто канкрэтна быў 
ініцыятарам гэтай сустрэчы невядома.  

Узгадаем, а. А. Неманцэвіч быў зацьверджаны на пасадзе экзарха ў верасьні 1940 г. 
І меў дастаткова часу, каб адшукаць а. Л. Гарошуку ды запрасіць яго да супрацы. Тым 
больш, што яны былі знаёмыя. У 1938 г. а. Неманцэвіч нават наведваўся да а. Льва 
                                                 
54 Гарбінскі Ю. Беларускія рэлігійныя дзеячы ХХ стагоддзя. Мінск – Мюнхен, 1999. ст. 8. 
55 А. Дзедзінка [Часлаў Сіповіч]. Айцец Леў Гарошка – Архімандрыт. / Беларускія рэлігійныя дзеячы ХХ 
стагоддзя. Мінск – Мюнхен, 1999. ст. 281 – 282. 
56 Язэп Малецкі. Пад знакам Пагоні. Таронта, Пагоня, 1976., эл.вар. www.knihi.com 
57 ZStL AR-Z 94/59, Bd. IX, Bl. 844; Bd. VIII, Bl. 2389. 
58 А. Дзедзінка [Часлаў Сіповіч]. Айцец Леў Гарошка – Архімандрыт. / Беларускія рэлігійныя дзеячы ХХ 
стагоддзя. Мінск – Мюнхен, 1999. ст. 282. 
59 ЦДГАЛ, ф. 201, воп.1, спр.16, арк.33,33 адв., арыгінал, рукапіс. 
60 Сьвята сьв. Юра Пераможца адзначаецца: па старому стылю 23 красавіка, па навому – 6 траўня. У 
міжваены час грэка-каталікі пераважна выкарыстоўвалі стары стыль. 

Гарошкі ў в. Гародна61. Магчыма не жадаў гэтага рабіць? Ды і сам а. Л. Гарошка да вясны 
1941 г. відавочна ня шукаў кантактаў з а. Неманцэвічам, бо месца знаходжаньня апошняга 
– Альбярцін было добра вядома. 

Паспрабуем прааналізаваць паводзіны а. Л. Гарошкі з пункту гледжаньня грэка-
каталіцкага сьвятара. 

Непасрэдным рэлігійным кіраўніком а. Льва на той час зьяўляўся біскуп Я. 
Букраба. І, згодна кананічнаму праву, на любы пераход у іншую парахфію (іншае месца 
пражываньня) альбо іншую юрысдыкцыю а. Гарошка мусіў абавязкова мець згоду 
“свайго” уладыкі. Тым больш, што б. Я. Букраба быў у межах дасягальнасьці – з восені 
1939 г. стала знаходзіўся ў Львове. Таксама ў Львове а. Гарошка вучыўся і быў 
рукапакладзены ў сьвятары ва ўласнай капліцы мітрапаліта а. Шаптыцкага. Ён меў 
цудоўныя адносіны з найбліжэйшым супрацоўнікам Шаптыцкага – будучым патрыярхам 
УГКЦ І. Сьліпым. І, зрэшты, менавіта ў Львове знаходзіўся тады рэальны цэнтр грэка-
каталіцкага руху. 

Таму, згодна звычайнай лёгіцы чалавека каталіцкага кліру (сьвятара), калі б а. Леў 
Гарошка пасьля верасьня 1939 г. ня меў парафіі альбо жадаў зьмяніць месца пражываньня, 
юрысдыкыю, ён мусіў ехаць менавіта ў Львоў. 

Тут варта павярнуцца да заданага вышей пытаньня аб незразумелых “падчыстках” 
біяграфіі а. архімандрыта. 

У 1939 і 1941 гадах Палессьсе робіцца цэнтрам палітычна-ўзброенай барацьбы 
беларускага народу за незалежнасьць. 

Так, яшчэ да пачатку вайны, частка беларускага актыву ўстала на шлях узброенай 
барацьбы (праект Заходне-Беларускай Рэспублікі). Нават пачалося фармаваньне часовага 
беларускага ўраду62. З пачаткам нямецка-польскае вайны беларусы выступілі са зброяй у 
руках супраць палякаў63. Вядома, хаўрус камуністаў і фашыстаў ня даў зьдзейсьніць 
пляны беларускіх паўстанцаў. 

Але з прыходам новай, савецкай акупацыі падпольная барацба не згасае. 
Падпольныя беларускія нацыянальныя групы працягваюць падтрымліваць сувязь з 
замежнымі цэнтрамі. Найперш – з групай В. Гадлеўскага. 

З усіх успамінаў аб падобных кантактах дзеля нас асабліва важныя ўспаміны 
Міколы Шчорса аб кантактах з настаўнікам Віктарам Чабатарэвічам з Стоўбцаў64. 
Узгадаем, менавіта ў Стоўбцах знаходзіўся а. Гарошка да траўня 1939 г. 

Цяжка паверыць, што такі шчыры беларускі патрыёт як а. архімандрыт Леў Гарошка 
не імкнуўся ўсталяваць кантактаў з іншымі беларускімі патрыётамі, дзе б ён не знаходзіўся, 
альбо заставацца ў баку ад беларускай справы. Таму ёсьць усе падставы лічыць яго 
задзейнічаным у беларускіх справах, у тым ліку і ў нацыянальнай кансьпірацыі напярэдадні 
пачатку нямецка-савецкай вайны. 

Група В. Гадлеўскага ад 1940 г. актыўна супрацоўнічала з Абвэрам і менавіта яна 
ініцыявала стварэньне “Першага беларускага штурмовага зьвязу” – беларускай вайсковай 
адзінкі ў складзе нямецкай арміі65. Першая група беларускіх дэсантнікаў была перакінута 
ў Беларусь самалётам 15 чэрвеня 1941 г. з заданьнем правядзеньня дывэрсіі на чыгунцы 
Баранавічы — Стаўбцы. 

Варта ўзгадаць і беларуска-украінскую вайсковую апэрацыю на Палесьсі ў жніўні –
верасьні 1941 г. Калі беларускія атрады пад кіраўніцтвам Ус. Родзькі і М. Вітушкі ды 
                                                 
61 а. Л. Гарошка. Айцец Антон Неманцэвіч. / Беларускія рэлігійныя дзеячы ХХ стагоддзя. Мінск – Мюнхен, 
1999. ст. 344. 
62 Стасевіч Ю. Паўстаньне 1-17 верасьня 1939 г. на Палесьсі і ЗБР // Беларускі голас, 1979, № 273, люты. 
63 Хмара С. Успаміны пра Грамаду // Пагоня, 1995, № 3, 20-26 студзеня. 
64 М. Ш. Над сьвежаю магілаю // Беларуская думка, 1964, № 6, ст. 30. 
65 Грыбоўскі Ю. Першы штурмовы зьвяз. Да гісторыі стварэньня й дзейнасьці беларускіх камандас у гады 
Другой сусьветнай вайны // Беларускі Рэзыстанс, 2005, № 1 (2), ст. 3-23 

ўкраінскія атрады Т. Бульбы-Бараўца вызвалілі ад расейска-бальшавіцкіх захопнікаў і 
часова ўзялі пад нацыянальны кантроль вялізную тэрыторыю ад Алеўска да Мазыра66. 

Вышейвыкладзенае робіць зразумелым спробы біёграфаў, а магчыма і самаго а. 
Льва, падрэдагаваць ягоную біяграфію. Бо тагачасны Рым спрабаваў усяляк унікаць 
нагадваньня аб кантактах з Нямеччынай у час ІІ Сусьветнай вайны67. І тым больш факт 
усялякага ўдзелу ва ўзброена-палітычнай барацьбе каталіцкага сьвятара і, на 1966 г., 
архімандрыта ордэну Марыянаў. 

Як мы ўжо казалі вышэй, мітрапаліт А. Шаптыцкі прапаноўваў пасаду Беларускага 
грэка-каталіцкага экзарха В. Гадлеўскаму і Ад. Станкевічу – вядомым дзеячам 
беларускага нацыянальна-вызваленчага руху. І толькі пасьля іх адмовы – а. А. 
Неманцэвічу. Калі дапусьціць, што а. Л. Гарошка быў удзельнікам беларускага 
нацыянальнага падпольля альбо падтрымліваў зь ім сувязі, а запярэчваць гэта лягічных 
падставаў няма, цалкам магчыма, што шукаў ён а.Неманцэвіча і прапаноўваў свае паслугі 
менавіта на даручэньне беларускага падпольля. 

Найбольш загадкавай падаецца асоба а. І. Гэрмацюка. А ні ў успамінах а. Льва 
Гарошкі, а ні ў грунтоўнай працы Ю. Гарбінскага мы не знаходзім ведамасьці аб біяграфіі 
гэтага сьвятара. Разам з тым, у імяным паказчыку сваёй манаграфіі, Ю. Гарбінскі называе 
І. Гэрмацюка “праваслаўным сьвятаром” 68, таму лягічна зрабіць выснову аб тым, што ён 
перайшоў у грэка-каталіцтва з Польскае Аўтакефальнае Праваслаўнае Царквы.  

Што праўда, “праваслаўная” вэрсія Ю. Гарбінскага супярэчыць дадзеным аб асобе 
нейкага а. І. Гэрмацюка, якія ўтрымлівае часопіс “Да злучэньня”. Вось што пісаў А. 
Неманцэвіч пра Гермацюка: “А. Гермацюк з г. Львова, з паходжаньня лаціньнік, быў у 
працягу 3-х гадоў на багаслоўскім факультэце ў Вільні і быў гадунцом Віленскае 
Духоўнае Сэмінарыі, пасьля старшым вучыцелем народнае школы. Пераканаўшыся на 
гэтай пасадзе, што праваслаўнае насяленьне, перш за ўсё, мае патрэбу праўдзівае веры, 
рашыў прыняць духоўны сан і паступіў у Папскую Духоўную Сэмінарыю ў Дубне на 
Валыні, дзе рыхтаваўся да місіянэрскае душпастырскае працы ў Віленскай епархіі. За гэты 
час вывучыў ён таксама расейскую і беларускую мову” 69. Гермацюк вучыўся за кошт 
віленскага архіяпіскапа Р. Ялбжыкоўскага. 14 студзеня 1934 г. Гермацюк у дубненскай 
царкве быў узьведзены ў дыяканскі сан70. “Пад рэдакцыяй а. Іоана Гэрмацюка” у 
некалькіх мовах у Дубненскай сэмінарыі выдаваўся часопіс “Друг” 71 (у бібліятэцы 
знашоўся расейскамоўны і ўкраінамоўны асобнікі, але па-беларуску часопіс не выдаваўся 
– С.Г.). “Дубно. Назначэньне новапасьвячаных сьвяшчэньнікаў …2) а. І. Гэрматюк у 
Застаўі, Роўненскага пав., арганізуе парафію”72. А ў часопісе “Да злучэньня” № 12 ад 
сьнежня 1934 г. згадваецца ўдзел а. Іоана Гэрмацюка ў сьвяце Сьв. Параскевы ў Мятыне, 
разам з а. Ільянам Гукам. Гэрмацюк прыехаў туды са сваім хорам. Апошнія вядомыя 
зьвесткі датуюцца вясной 1935 г, калі а. Іоана Гэрмацюка перанесьлі з парафіі ў Застаўе на 
такое ж становішча ў Краску73. Аб праваслаўі а ні слова. 

Але пытаньне ня толькі ў першаснам веравызнаньні а. Гермацюка, а і ў часе ягонай 
сьмерці.  

Так, у пратаколе сабору чэрвеня 1942 г. ён пералічваецца разам з жывымі сябрамі 
Рады экзархату – Аношкам і Гарошкам, пра сьмерць – ні слова. А ўжо ў 1964 г. а. Леў 
Гарошка паведамляе: “... а. Гэрмацюк заразіўся тыфам і памёр вясной 1942 г.” Пры гэтым 
з тэксту вынікае – заразіўся а. Гэрмацюк пры наведаваньні лягероў ваенапалоных, якія ён 
                                                 
66 http://www.geocities.com/uno_montreal/bulba_table.htm 
67 Политика Ватикана в годы Великой Отечественной войны. М., 1965 г. ст. 34 
68 Наталля Мазаўка. Імянны паказальнік. / Беларускія рэлігійныя дзеячы ХХ стагоддзя. Мінск – Мюнхен, 
1999. ст. 697 
69 Да злучэньня, № 2(26), люты 1934 г. 
70 Да злучэньня, № 2, 1934, ст. 16. 
71 Да злучэньня, № 7-8 (31-32), ліпень-жнівень 1934 г. 
72 Да злучэньня, № 11(35), лістапад 1934 г. 
73 Да злучэньня № 4-5 (40-41), красавік-травень 1935 г. 

наведаваў разам з экзархам Неманцэвічам74. Калі яны сапраўды жылі і працавалі разам, 
экзарх ня мог ня ведаць аб сьмерці свайго раднага. Дык дзе праўда? І што сапраўды 
сталася з а. Гэрмацюком? 

Па майму меркаваньню, а.Леў Гарошка ня меў падставаў зьмяняць альбо 
ўтаямнічываць у 1964 г. лёс а. І. Гэрмацюка. Таму вынікае, што экзарх А. Неманцэвіч 
наўмысна ня паведаміў аб ягонай сьмерці на ІІІ саборы экзархаў у Львове. 

І тут варта павярнуцца да тых біяграфічных дадзеных а. Гермацюка, што падае 
будучы беларускі грэка-каталіцкі экзарх у часопісе “Да злучэньня”. 

У Львове прыналежнасьць да рыма-каталіцкага веравызнаньня было і ёсьць 
сапраўды адзнакай польскай нацыянальнасьці. Украінцаў рыма-каталікоў  тады практычна 
не існавала. Падобны стан рэчаў захаваўся тут і да нашага часу. Бязспрэчна – а. Гэрмацюк 
быў палякам. Тым больш, калі такі “прыхільнік” беларускага рэлігійнага адраджэньня як 
Віленскі архібіскуп Р. Ялбжыкоўскі выдзяліў кошты на яго навучаньня. З апошняга 
вынікае – Гэрмацюк быў рыхільнікам польскай канцэпцыі міжваейнай нэавуніі, а менавіта 
– як на мост дзеля пераводу праваслаўнага беларускага і ўкраінскага насельніцтва ў рыма-
каталіцтва і яго далейшага спольшчываньня. Калі так, што агульнага было паміж 
беларускімі патрыётамі і а. Гэрмацюком? Ці ня быў ён накінуты а.Антонію Неманцэвічу ў 
якасьці “наглядчыка” ад Польскага кліру, а можа і ад Рыму? Апошняя вэрсія таксама мае 
права на існаваньня, бо Рым, як ужо казалася вышей, не жадаў “нацыянальнай уні” 
(беларускай альбо ўкраінскай). Мэта была адна – “навярненьня Расіі”. 

Магчыма, што, будучы прыхільнікам беларускасьці, экзарх Неманцэвіч не жадаў 
новага “наглядчыка” і таму да часу ўтаямнічыў факт сьмерці а. Гэрмацюка. 

А можа існавала два а. І. Гэрмацюка: былы рыма-каталік і праваслаўны сьвятар. 
Сьлед першага губляецца пад час ІІ Сусьветнай вайны. Другі, перашэдшы ў вунію 
праваслаўны беларускі сьвятар, жыве разам з а.экзархам, наведывае лягеры ваенапалоных 
і памірае вясной 1942 г. Нажаль, аспрэчыць альбо падцьвердзіць гэтую гіпотызу пакуль 
немагчыма. Таму асоба аднаго з сяброў рады беларускага грэка-каталіцкага экзархату 
застаецца таямніцай. 

Легалізацыя Беларускага экзархату праз разсылку пастырскіх лістоў адбылася 
толькі 5 красавіка 1942 г., а фармальнае ўтварэньне рады – 2 траўня 1942 г.75 Да гэтага 
часу памёр ад тыфу а. Іван Гэрмацюк76, але сам факт легалізацыі быў чыста фармальны. 
Апошняе пацьвярджаецца тым, што экзархату так і няўдалося дамагчыся права на 
багаслужэньні ня толькі ў Менску, а і ў іншых буйных гарадох Беларусі. 

Сапраўды, як пішуць фактычна ўсе беларускія і ўкраінскія аўтары з спасылкамі на 
таго ж а. Льва Гарошку, экзарх шмат езьдзьў. Але – выключна па заходняй і цэнтральнай 
частцы генэральнага камiсарыяту “Беларусь”. Ды і часу на рэалізацыю рэальных крокаў 
было вельмі мала. Ужо на пачатку жніўня 1942 г. экзарх Антоні Неманцэвіч быў 
арыштаваны, а ў канцы верасьня – пачатку кастрычніка 1942 г. адбылася поўная 
ліквідацыя экзархату нямецкімі акупацыйнымі ўладамі77. 

Зрэшты, узьнікае яшчэ адно пытаньне: Колькі было рэальных парафій у Беларускім 
грэка-каталіцкам экзархаце? Гэтае пытаньне вельмі істотна дзеля высьвятленьня 
сапраўдных падставаў арышту а. экзарха Антонія Неманцэвіча нямецкімі спэцслужбамі. 

У даступнай нам літаратуры, у тым ліку ўспамінах а. архімандрыта Льва Гарошкі, 
фігуруе адна рэальная парафія – Альбэрцінская. Парафія а. Вацлава Аношкі дэ факта 
дзейнічала толькі да Вялікадня 1942 г. (чаму так сталася, распавядзём ніжэй). Айцец. Б. 
                                                 
74 а. Л. Гарошка. Айцец Антон Неманцэвіч. / Беларускія рэлігійныя дзеячы ХХ стагоддзя. Мінск – Мюнхен, 
1999. ст. 345 
75 а. Л. Гарошка. Айцец Антон Неманцэвіч. / Беларускія рэлігійныя дзеячы ХХ стагоддзя. Мінск – Мюнхен, 
1999. ст. 345 
76 Тамсама, ст. 348 
77 Тамсама, ст. 348 

Пячопка памёр, а ягоная парафія ў Бабровічах перайшла ў праваслаўе78. Таксама ў 
праваслаўе павярнулася парахфія ў Сынкавічах79. 

Дарэчы, сам пераход у праваслаўе ня заўсёды быў выкліканы дзеямі праваслаўных 
ярархаў, а быў, хутчэй за ўсё, спробамі беларусізацыі “з нізу”. 

Прыкладам можа быць парахфія а. Аношкі ў Дэлятычах, якая ад пачатку 
зьяўлялася праваслаўнай і была зачынена ўладамі міжваенай Польшчы80. Падстава 
ліквідаваньня праваслаўнай парахфіі – прыхільнасьць да беларускай праваслаўнай 
аўтакефаліі, патрабаваньня беларускай мовы ў царкве81. Менавіта таму, парахфіяне добра 
прынялі а. Аношку, які зьяўляўся беларускім патрыётам. А з восені 1942 г. парахфія 
пераходзіць у Беларускую Аўтакефальную Праваслаўную Царкву і застаецца ёй да зімы 
1945 г.82  

Сам а. Леў Гарошка быў высланы немцамі ў Баранавічы, дзе займаўся 
выкладаньнем беларускай і лацінскай моваў у мэдычнай школе і, паводле Я. Малецкага, 
палітычнай дзейнасьцю. Аніякіх рэальных дадзеных аб арганізацыі ім новае парахфіі ў 
Баранавічах няма. 

Спасылаючысь на ўласну справаздачу экзарха А. Неманцэвіча на ІІ саборы 
экзархаў (чэрвень 1941 г.), можам уявіць стан Альбярцінскай грэка-каталіцкай парахфіі: 
“...цэрква ў Альбертыне занята праз войска пад жаўнерскае кіна, аднак служба адбываецца 
пад касьцёлам83 акуратна кожнаю нядзелю і сьвята, зьбіраецца каля 20 асоб, заўсёды 
гаворацца казаньня па-беларуску для ўзмацаваньня веры.”84 

Мітрапаліт А. Шаптыцкі ў лісьце да кардынала Яўгена Тысерана ад 14 жніўня 1943 
г. узгадывае толькі двух дзеючых уніяцкіх беларускіх парахаў — у Вільне і Варшаве (аб 
Беларусі – а ні слова). Абодва гэтыя парахфіі знаходзіліся па-за межамі дасягальнасьці 
экзарха з агляду на ваенна-палітычнае становішча. А паколькі мітрапаліт ведаў аб арышце 
экзарха Неманцэвіча, але падае дадзеныя аб а. В. Гадлеўскам як жывом85, магчыма 
датаваць ягоныя дадзеныя восеньню 1942 г. 

У выніку маем, на час легалізацыі Беларускага грэка-каталіцкага экзархату, ня 
больш чатырох дзеючых парафій, аб якіх меюцца канкрэтныя ўзгадкі. І толькі адну – 
Альбярцінскую, дзе праводзіліся набажэнствы на тэрыторыі генэральнага камісарыяту 
“Беларусь”. Куды дзеліся іншыя парафіі і сьвятары, і чаму аб іх няма згадак у ваеннай і 
паваеннай беларускай уніяцкай літаратуры, застаецца пакуль таямніцай. Але відавочна – у 
складзе экзархату іх рэальна не было. 

А зараз параўнаем вынікі працы Беларускага грэка-каталіцкага экзархату з 
вынікамі працы двух украінскіх экзархатаў, якім, нябыта, не далі дзейнічаць. Так, ужо ад 
кастрычніка 1941 г. грэка-каталіцкая царква дзейнічала ў Кіеве (2 сьвятары)86; на 
Холмшчыне і Падляшшы было 40 “уніяцкіх станіц”, 15 сьвятароў і два дыяканы87. 
Згадзіцеся, досыць уражваючы малюнак. І гэта пры тым, што “новая нямецкая ўлада 
ставіцца прыхільней да праваслаўных, чым да каталікаў.”88, а “нацыяналісты (украінскія – 
С.Г.) падтрымліваюць аўтакефальную Царкву і за любы кошт змагаюцца за ўкраінізацыю 
богаслужбаў.89” 
                                                 
78 ЦДГАЛ, ф. 201, ап. 1т, справа 16, аркуш 141. 
79 ЦДГАЛ, ф. 201, воп.1, спр.16, арк. 142, 142 адв., арыгінал, рукапіс са штампам Бел. Экзархату. 
80 Волаціч М. (Вацлаў Пануцэвіч). Беларуская Аўтакефальная Праваслаўная Царква. // Запісы. Беларускі 
інстытут навукі й мастацтва. Т. 27., New York – Miensk, 2004. ст.161. 
81 Заблоцкая Ю. Сьведчаньня аўтару ад жніўня 1989 г. 
82 Адбылася замена сьвядомага беларускага сьвятара на расейскага праваслаўнага папа. 
83 Па сьведчаньню альберцінскіх грэка-каталікоў, набажэнствы патаемна адбываліся ў сутарэньнях 
мясцовага касьцёла з восені 1939 г., калі ў Альберціне знаходзіўся ўніяцкі сьвятар а. Вальтэр Цішэк. 
84 ЦДГАЛ, ф. 201, воп.1, спр.16, арк.33,33 адв., арыгінал, рукапіс. 
85 Церква і Церковна єдність. Документи і Матеріали 1899 – 1944. Львів, 1995. ст. 465. 
86 ЦДГАЛ, ф. 201, ап. 1т, спр.16, арк. 147 
87 ЦДГАЛ, ф. 201, ап. 1т, спр.16, арк. 141 
88 ЦДГАЛ, ф. 201, ап. 1т, спр.16, арк. 141 
89 ЦДГАЛ, ф. 201, ап. 1т, спр.16, арк. 133 

Застаецца яшчэ адзін міф-таямніца: беларускасьць тагачаснага грэка-каталіцкага 
служэньня. 

Мушу расчараваць тых, хто ў гэта  шчыра верыць. Служэньне ў грэка-каталіцкіх 
цэрквах у Беларусі ў 1924 – 1939 г.г. адбывалася па-царкоўнаславянску паводле 
сінадальнага абраду РПЦ90. Аніякіх адметнасьцяў беларускае абрадавасьці ХIV – XVIII 
ст.ст. (як праваслаўнае, так і ўніяцкае Цэркваў), аб якіх так любяць казаць некаторыя 
беларускія дасьледчыкі91, тут ня можа ісьці гаворкі. Нават Евангельле і Апостал чыталіся 
па царкоўнаславянску. Патрэбнасьць падобнага (царкоўнаславянскага) служэньня 
неаднойчы падкрэслівалася апостальскім візітатарам япіскапам М. Чарнецкім92. А аб 
знакамітам часопісе “Да злучэньня” вядомы беларускі дзеяч, а. Адам Станкевіч пісаў: 
“...яго прымітывізму й ўбогасьці, сароміліся нават самі ўніяты, кажучы, што гэта езуіты на 
сьмех яго выдаюць!” 93 

Найбольш іскравым сьведчаньням няжаданьня зьмены моўнай палітыкі нэаўнійнай 
місіі ёсьць “Малітоўны псалтыр”, які пабачыў сьвет у 1939 г.94 Месца выданьня (Варшава) 
дае падставы дзеля меркаваньня, што друкаваўся ён пад рэдакцыяй а. Антонія 
Неманцэвіча. З аналізу мовы выданьня вынікае: царкоўнаславянская з маскоўскай 
вымовай. 

Ня надта зьмяніліся справы і пасьля ўтварэньня Беларускага экзархата на чале з 
япіскапам А. Неманцэвічам. Беларуская мова дазвалялася выключна як мова 
справаводства і казаньняў95. Як бачым, аб увядзеньні яе ў якасьці богаслужбовай альбо 
мовы чытаньня Евангельля і Апостала гаворка ня йдзе. Не ідзе мова і аб зьмене 
абрадавасьці. Што праўда, засталіся абрадавыя напрацоўкі Пінскіх унійных 
канфэрэнцыяў, але толькі на паперы. 

Абаронцы “беларускасьці экзархату” могуць запярэчыць: Экзарх і сябры рады 
няпасьпелі стварыць беларускія богаслужбовыя кнігі. Але справа ў тым, што іх ня 
патрэбна было ствараць! Яшчэ ў 1931 г. пабачыла сьвет беларускамоўнае Евангельле ў 
перакладзе А. Луцкевіча96, а ў 1933 г., пад апрабацыяй Варшаўскага сыноду Польскае 
Аўтакефальнае Праваслаўнае Царквы, пабачыў сьвет праваслаўны беларускамоўны 
малітваслоў97. Згодна з кананічным правам, япіскап Неманцэвіч мог дазволіць гэтыя 
выданьні “дзеля ўжываньня па неабходнасьці, да наступнага загаду Апостальскае 
сталіцы”. Паводле пастановаў ІІ сабору экзархаў (лета 1941 г.) ён меў на гэта права. І гэта 
мог быць рэальны, а не мітычны крок да беларусізацыі багаслужэньня. 

Яшчэ больш пытаньняў выклікае абзац з ягонай справаздачы сабору экзархаў: “а. 
Экзарх пераклаў пастанаўленьня Сабору Экз. з 1940 г. з украінскае на расейскую ды 
беларускую мовы...”98 Навошта беларускаму экзарху спатрэбіўся пераклад на расейскую 
мову? І чаму менавіта расейская мова займае першаснае месца ў справаздычы? Ці не 
працягваў Неманцэвіч наднацыянальную палітыку езуіцкага ордэна, сябрам якога ён быў з 
верасьня 1929 г., рыхтуючы пляцоўку дзела будучага місіянерскага руху на Ўсход, у 
Расею. “Ад 1925 г. існавала ў Вільні Ўсходне-Каталіцкая царква ў быўшым 
пааўгустынскім касцёле. Адведаў яе з вялікай цікавасцю й з прыкрасцю сцвердзіў, што 
там панавала расейскасць больш яшчэ, чым у расейскіх цэрквах. Парахам быў езуіт а. 
Мацэвіч”, - пісаў а. Леў Гарошка ў сваіх успамінах. 
                                                 
90 Восточно — католическая литургия. Варшава, 1927 г. 
91 Канфесіі на Беларусі Мінск, 1998 г., ст. 210 
92 Унійний зїзд у Львові. Матеріяли зібрав і упорядкував о. Володимир Кучабський. Львів, 1938. ст. 245 
93 Станкевіч А. Хрысьціянства і беларускі народ. Спроба сынтэзы. Вільня (1940), Менск (1998), Львоў 2006. 
ст. 88 
94 ПСАЛТИРЬ. Варшава, 1938 г. 
95 а. Л. Гарошка. Айцец Антон Неманцэвіч. / Беларускія рэлігійныя дзеячы ХХ стагоддзя. Мінск – Мюнхен, 
1999. 345 
96 Новы Запавет Госпада нашага і Псальмы / Пераклад А.Луцкевіча. – Гэльсінкфорс, 1931. 
97 Праваслаўны Малітваслоў на царкоўнаславянскай і беларускай мове. – Варшава, 1935. 
98 ЦДГАЛ, ф. 201, воп.1, спр.16, арк.33,33 адв., арыгінал, рукапіс. 

Для нас застаецца загадкавым, чаму а. Неманцэвіч, калі ён сапраўды быў 
беларускім патрыётам, не зрабіў рэальных крокаў па беларусізацыі грэка-каталіцкага 
экзархату. Магчыма – пытаньне абрадавасьці было прадметам асаблівых дамоўленасьцяў 
з мітрапалітам А. Шаптыцкім. На ІІІ-м саборы экзархаў, які адбыўся ў Львове з 9 па 15 
чэрвеня 1942 г, быў унесены пункт аб “Прыняцьці службоўніка, выдадзенага 
Кангрыгацыяй дзеля Ўсходніх Цэркваў”. Аб тым, як, кім і дзеля чаго рыхтаваўся ды 
прымаўся гэты Службоўнік у Рыме, тэма асобнага дасьледаваньня. Варта толькі нагадаць, 
што практычна ніхто з беларускіх сьвятароў альбо ўкраінскіх грэка-каталіцкіх япіскапаў 
ня браў удзелу ў яго стварэньні, а галоўнай мэтай тагачаснага Рыму было як найбольш 
наблізіць служэньня да ўзораў РПЦ. Падчас сабору падымалася пытаньня і аб украінскай 
мове багаслужэньняў. Пытаньне гэта, як сьведчаць матар’ялы ІІІ сабору экзархаў, падняў 
мітрапаліт Шаптыцкі пад ціскам “украінскіх нацыяналістаў і аўтакефалістаў”. Толькі 
патрабаванні сьвядомых украінцаў прымусілі мірапаліта Андрэя пайсці на кампраміс і 
“дзе-калі правіць украінскаю альбо ўкраінізаваць царкоўнаславянскі тэкст”99. Апошняе 
сьведчаньня дзеля нас асабліва істотна, бо менавіта нацыянальная сутнасьць беларускага 
грэка-каталіцкага экзархату (на думку ягоных прыхільнікаў) мусіла прыцягнуць да яго 
шырокія кола сьвядомых беларускіх вернікаў. 

Тут варта зноў спыніцца на некаторых падрабязнасьцях, якія ня вельмі любяць 
узгадываць сучасныя ўкраінскія дасьледчыкі. 

Палітыка мітрапаліта А.Шэптыцкага адносна нацыянальнага пытаньня заўсёды 
была двудушнай. З аднаго боку ён выступаў як фундатар украінскай культуры, абаронца 
ўкраінскіх нацыянальных інтарэсаў, з іншага – усяляка перашкаджаў украінізацыі Грэка-
каталіцкай Царквы. Ягоныя паплечнікі ня толькі рашуча выступалі супраць увядзеньня 
ўкраінскай мовы ў богаслужаньня, а і супраць украінізацыі царкоўнаславянскіх тэкстаў. 

Так, вядомы ўкраінскі навуковец і рэлігійны дзеяч прафэса Іван Агіенка (будычы 
мітрапаліт УАПЦ Іларыён), аналізуючы мову службоўніка ЎГКЦ 1930 г. (зробленага па 
замоўленьню і дабраслаўленьня мітрапаліта А. Шэптыцкага) піша: “Служебник о. 
Кархута100 з українською традицією має дуже мало спільного; навпаки, всі стародавні 
риси української церковно-словянської мови о. Кархут, як то ми бачили вище, скрізь 
старанно повикидав зо свого Служебника. Часті свідчення автора, що свою працю він 
грунтує на давніх памятках, то якесь непорозуміння. Стародавніх церковно-словянських 
українських книжок автор не студіював і на них не грунтовався, а звідси вийшла і вся його 
методологічна хиба, бо він оперся головно на книжках московських і то нового часу.”101 

Цікава, што яшчэ з сярэдзіны ХІХ ст. у Галіцкай уніяцкай мітраполіі 
практыкаваліся літургіі на нямецкай і польскай мовах і нават быў выдрукаваны асобны 
трохмоўны (царкоўнаславянская, нямецкая і польская) ярэйскі службоўнік102. Падобная 
практыка працягвалася да 1939 г. Дык чаму можна нямецкай альбо польскай і нельга 
беларускай альбо ўкраінскай мовамі?  

З рэшты, прыкладаў крытыкі рэлігійна-нацыянальнай палітыкі мітрапаліта А. 
Шэптыцкага з боку вядомых дзеячаў украінскага нацыянальнага руху існуе вельмі шмат. 
Але ў якасьці прыкладу абагульненьня падобнай крытычнай думкі варта прывесьці адну 
цытату трохтомнай працы найвядомага дзеяча ўкраінскага нацыянальзму Васыля Кудрыка 
“Малавядомае з гісторыі грэка-каталіцкай царквы”, што пабачыла сьвет ў Канадзе: 
Найгалаўной ягонай (мітрапаліта А. Шэптыцкага — С.Г.) справай, было пашыраньня ўніі 
на ўсход ...”103  
                                                 
99 ЦДІАЛ, ф. 201, оп. 1т, спр. 16, арк 146-148 
100 Зьяўляўся адным з найбліжчых супрацоўнікаў мітрапаліта А. Шэптыцкага. 
101 Проф. Іван Огієнко. Богослужбова мова в слов’янських Церквах. Збірка рецензій на нові видання. 
Варшава, 1931. 31 ст. 
102 Чинъ Священния й Божественния лїтургїи. Львов, 1858. 
103 Кудрик В. Маловідоме з історії греко-католицької церкви. Т. ІІ, Вінніпег, Манітоба, 1955 р. ст. 9-10 

На маю думку, прыведзеныя вышей факты і рашэньня ІІІ сабору экзархаў 
практычна прыпынялі існаваньня беларускага экзархату як асяродка менавіта 
нацянальнага. Апошняе пакідала яго па-за межамі рэлігійна – палітычнага жыцьця, бо ён 
губляў цікавасьць дзеля сьвядомага беларускага актыву і пераважнай большасьці 
сьвядомых беларусаў наогул. 

Сыходзячы з вышей выкладзенага, ставім яшчэ адно пытаньне: Ці магчыма, што 
арышт і далейшая сьмерць а. экзарха А. Неманцэвіча была вынікам ягонай пастырскай 
дзейнасьці? 

Пераважная большасьць сучасных грэка-каталіцкіх дасьледчыкаў сьлепа 
паўтараюць адказ зроблены а. Л. Гарошка яшчэ ў 1964 г.: Арышт а. Антонія Неманцэвіча 
— вынік даносаў і інтрыгаў праваслаўна-прарасейскіх колаў. Прыводзяцца нават 
дадзеныя аб актыўнасьці ў Слоніме падпольнай сеткі расейскіх арганізацыяў “Трудавой 
Саюз” і “Брацтва Рускай Праўды”, блізкасьць Жыровіцкага праваслаўнага манастыра104. 
Разгортваючы тэзіс а. Льва, але з беларуска-праваслаўнага боку, Вацлаў Пануцэвіч105 
(Ю.Гарбінсікі падае яго як “аднаго з відных каталіцкіх сьвецкіх дзеячаў беларускага 
замежжа” 106) практычна дадае, што ўладыка Неманцэвіч зрабіўся ахвярай 
супрацьстаяньня праваслаўнага архіяпіскапа Філафея і беларускага актыву ў справе 
абвяшчэньня БАПЦ107. 

На нашу думку, вылучаныя а. Л. Гарошкам і В. Пануцэвічам падставы арышту 
экзарха Неманцэвіча тэарытычна маглі адыгралі сваю ролю, але далёка не галоўную. 
Зрэшты, узгаданыя вышэй арганізацыі былі палітычнымі і абвінавачвалі экзарха А. 
Неманцэвіча менавіта ў антынямецкай палітычнае дзейнасьці, а менавіта — у сувязях з 
польскім падпольлем108. А вось ягоная рэлігійная дзейнасьць у Беларусі не была сакрэтам 
для нямецкіх спэцслужбаў, бо вялася яна яўна непрыхована. Да таго ж, арышт экзарха не 
прывёў да арышту іншых сяброў Беларускага грэка-каталіцкага экзархату: а.а. Л. Гарошкі 
і В. Аношкі. 

Сама легалізацыя Беларускага грэка-каталіцкага экзархату адбылася ў часе пачатку 
рэальных змаганьняў беларускага актыву за абвяшчэньня БАПЦ. У гэтай справе беларусы 
дамагліся падтрымкі гаўляйтэра В. Кубэ. Таму, калі б уніяты складалі сапраўдную пагрозу 
беларускае аўтакефаліі, немцы ніколі б не далі дазволу на легалізацыю і дзейнасьць 
экзархата. 

Больш таго, арышт экзарха А. Неманцэвіча адбыўся тады, калі справа правядзеньня 
праваслаўнага сабору дзеля абвяшчэньня БАПЦ ужо была вырашана на карысьць 
беларускага актыву. Ды і ня мог Неманцэвіч бяз сродкаў, сувязі з Рымам, без належнае 
колькасьці сьвятароў, малой колькасьцю вернікаў і адсутнасьцю падтрымкі беларускага 
нацыянальнага актыву складаць рэальную канкурэнцыю праваслаўнай Царкве. 

Паводле матэрыялаў нямецкіх архіваў, СД мела апэратыўную інфармацыю аб 
палітычных перамовах а. экзарха А. Неманцэвіча з прадстаўнікамі АЎН (б) пры 
пасярэдніцве мітрапаліта А. Шаптыцкага летам 1942 г. у Львове109. Але, наколькі вядома, 
экзарх ніколі не прымаў удзелу ў палітычнай беларускай дзейнасьці. 

Застаецца толькі прыпусьціць, што а. В. Гадлеўскі ўмовіў а.экзарха выступіць 
пасярэднікам пры палітычных перамовах. Невыпадкова практычна цалкам праваслаўны 
                                                 
104 а. Л. Гарошка. Айцец Антон Неманцэвіч. / Беларускія рэлігійныя дзеячы ХХ стагоддзя. Мінск – Мюнхен, 
1999. ст. 346 
105 Праца Волаціч М. (Вацлаў Пануцэвіч).”Беларуская Аўтакефальная Праваслаўная Царква.” Была 
надрукавана пасьля сьмерці аўтара па рукапісам у апрацоўцы А. Гардзіенка.  
106 Гарбінскі Ю. Беларускія рэлігійныя дзеячы ХХ стагоддзя. Мінск – Мюнхен, 1999. ст.141 
107 Волаціч М. (Вацлаў Пануцэвіч). Беларуская Аўтакефальная Праваслаўная Царква. // Запісы. Беларускі 
інстытут навукі й мастацтва. Т. 27., New York – Miensk, 2004. ст. 191-192 
108 ZStL AR-Z 94/59, Bd. IX, Bl. 2703; Bd. III, Bl. 937 
109 ZStL AR-Z 94/59, Bd. IX, Bl. 2703; Bd. III, Bl. 939 

беларускі адзьдзел Слонімскае Самапомачы хадайнічаў перад нямецкімі ўладамі аб 
дазволе на паездку ў Львоў а.экзарху А.Неманцэвічу110. 

Цікава, што той жа В. Пануцэвіч дапускае, што экзарх а. Антон Неманцэвіч быў 
арыштаваны немцамі па справе “беларускай кансьпірацыі”: “[ СД]…паездку Неманцэвіча 
да Шаптыцкага расцэньвала як кансьпірацыйнае шуканьне кантактаў так з украінцамі, як і 
з Рымам. Памятайма, што мітр. Шаптыцкі браў актыўны ўдзел у праклямацыі незалежнай 
Украіны 30 чэрвеня 1941 г. у Львове і стварэньні ўкраінскага ўраду Бандэры, разагнанага 
немцамі. Ён-жа быў выдаў 1 ліп[еня] 1941 пастырскі ліст, заклікаючы да высілкаў у 
стварэньні незалежнай украінскай дзяржавы. У Львове быў цэнтар украінскай 
антынямецкай кансьпірацыі. Такім чынам, немцам ужо было дастаткова, што а. 
Неманцэвіч праўдападобна езьдзіў у Львоў з кансьпірацыйнымі заданьнямі ад групы кс. 
Гадлеўскага. Яны спадзяваліся, што ад яго атрымаюць больш матарыялаў у справе 
беларускай кансьпірацыі.”111 

Існуе яшчэ адно ускоснае пацьверджаньне палітычнае гіпотызы арышту 
беларускага экзарха. 

Вядома, што экзарх А. Неманцэвіч езьдзіў летам 1942 г. у Львоў з адным сябрам 
Рады Беларускага экзархату, але позьвішча ніхто не называе. На час ІІІ сабору экзархаў, 
сяброў Рады заставалася толькі двое: а.а. Гарошка і Аношка (калі прыняць агульную 
думку, што а.Гэрмацюк памёр). 

Першы на той час перабываў у Баранавічах і паводле практычна ўсіх крыніцаў 
нікуды не выязджаў, а вось аб а. В. Аношку сьведчаньні супярэчлівыя. 

Ю. Гарбінскі падае сьведчаньне, што а. Аношка знаходзіўся ў сваёй парафіі да лета 
1944 г.112, але зьмяшчае ва ўласнай манаграфіі ўспаміны Ч. Канстанціновача з цалкам 
іншымі дадзенымі. 

Так, Ч. Канстанціновач сьцьвярджае, што а. Вацлаў Аношка прасьледаваўся 
партызанамі і адслужыўшы Вялікодную службу “уцёк у Наваградак... Аж у 1943 г. ... 
прыслаў мне ліст з пад Кракава і прыслаў свае фота.”113 Відавочна, што гаворка можа ісьці 
толькі аб Вялікдне 1942 г., бо менавіта вясной 1942 г. было афіцыйна абвешчана аб 
стварэньні экзархату і ўсе сябры рады знаходзіліся на тэрыторыі генэральнага 
камісарыяту “Беларусь”. 

Чаму месцам уцёкаў а. В. Аношка выбраў менавіта Наваградак114 тлумачыць ня 
трэба, бо менавіта там кватэраваў беларускі эскадрон пад камандай Барыса Рагулі. Апошні 
быў і сябрам ЦК БНП, а кіраваў БНП у 1942 г. – а. В. Гадлеўскі. Кола замкнулася. Экзарх 
А. Неманцэвіч і а. В. Аношка сапраўды выконвалі ў час сабору экзархаў у Львове 
палітычнае заданьне кіраўніка беларускае нацыянальнае кансьпірацыі В. Гадлеўскага. 

Паводле апошніх дадзеных, экзарх Неманцэвіч быў арыштаваны ў канцы жніўня 
1942 г. Чаму немцы, калі ён быў толькі перашкодай у выкананьні плянаў беларускае 
праваслаўнае аўтакефаліі, адразу альбо ў хуткім часе не расстралялі яго? Відавочна, 
гэстапаўцы дамагаліся ад яго нейкай інфармацыі аб беларускім нацыянальнам супраціве. 
Толькі ў 1944 г. немцы паведамілі каталіцкаму біскупу Гэнрыху Вінкену, пасрэдніку 
паміж нямецкім япіскапатам і тагачасным урадам Нямеччыны, што япіскап Антоні 
Неманцэвіч “памёр у канцы 1942 г.”115 А 24 сьнежня 1942 г. быў арыштаваны і адразу 
                                                 
110 а. Л. Гарошка. Айцец Антон Неманцэвіч. / Беларускія рэлігійныя дзеячы ХХ стагоддзя. Мінск – Мюнхен, 
1999. ст. 347 
111 Пануцэвіч В. Кс. Вінцэсь Гадлеўскі. Дзяржаўны Муж і Правадыр Народу // Беларуская царква (Чыкага), 
1965, № 28. ст. 107. 
112 Гарбінскі Ю. Беларускія рэлігійныя дзеячы ХХ стагоддзя. Мінск – Мюнхен, 1999. ст.8 
113 Ч. Канстантыновіч. Да ўспамінаў аб сьв. Пам. А. Вацлаве Аношцы (фрагмэнт). / Беларускія рэлігійныя 
дзеячы ХХ стагоддзя. Мінск – Мюнхен, 1999. ст. 268. 
114 Зьвестак аб тым, што а. В. Аношка зьдзесьняў рэлігійныя дзеі ў Нааградку вяссной-летам 1942 г., няма. 
115 а. Л. Гарошка. Айцец Антон Неманцэвіч. / Беларускія рэлігійныя дзеячы ХХ стагоддзя. Мінск – Мюнхен, 
1999. ст. 348 

расстраляны кіраўнік беларускае нацыянальнае кансьпірацыі а. Вінцэнт Гадлеўскі116. 
Выпадковасьць? Супадзеньне? Пакідаем гэта па-за камэнтаром. Відавочна толькі адно: 
менавіта палітычная, а не рэлігійная дзейнасьць была галоўнай падставай арышту і 
сьмерці беларускага экзарха А. Неманцэвіча. 

Зрэшты, яшчэ адзін факт пацьвярджае выкананьне палітычнага даручэньня А. 
Неманцэвічам і В. Аношка – хуткі і таемны ад’езд апошняга з тэрыторыі Беларусі. 
Верагодней за ўсё, гэта сталася па рэкамэндацыі Б. Рагулі. Вядома, што ўжо ў канцы 
верасьня – пачатку кастрычніка 1942 г. а. Л. Гарошка застаецца адзіным сябрам Рады 
беларускага экзархату на тэрыторыі Беларусі і прадстаўляецца намесьнікам экзарха117. 

Тут цяжка не пагадзіцца з В. Пануцэвічам, больш мэтазгодна “зьвязка” арышту 
экзарха Неманцэвіча і гібелі а. Вінцэнта Гадлеўскага. Апошні зьяўляўся вядомым 
беларускім палітычным дзеячам, адным з арганізатараў беларускае нацыянальнае 
кансьпірацыі і Беларускае Незалежніцкае Партыі. 

Застаецца цікавым факт карэкцыі вэрсіі падставаў гібелі А. Неманцэвіча ў дзьвух 
працах В. Пануцэвіча. І тут на дапамогу прышла гістарычная храналёгія. 

Успаміны а.Л. Гарошкі аб А. Неманцэвічы пабачылі сьвет падчас праведзеньня ІІ 
Ватыканскага Сабору (1962-1965 г.г.), на якім прысутнічаў вядомы дзеяч УГКЦ і 
спадкаемец справаў мітрапаліта А. Шаптыцкага патрыярх І. Сьліпы. Апошняга камуністы 
вызвалілі з савецкага лягеру і выслалі на Захад па асабістай дамоўленасьці прэзыдэнта 
ЗША і кіраўніцтва СССР на пачатку 1963 г.118 Менавіта падчас сабору, патрыярх І. Сьліпы 
дамагаецца ад Папы дабраславеньня на пачатак беніфікацыйных справаў “новамучанікаў 
УГКЦ”, у тым ліку і А. Неманцэвіча. Дзеля беніфікацыі патрэбна мучаніцтва менавіта за 
веру, іншыя падставы пазбаўляюць права на беніфікацыю па факце мучаніцтва. 

Архімандрыт Л. Гарошка выдатна ведаў патрыярха І. Сьліпога яшчэ з часоў свайго 
навучаньня ў Львоўскай Богаслаўскай Акадэміі і, натуральна, бачыўся зь ім па ягоным 
прыезьдзе ў Рым. Верагодней за ўсё, артыкул у часопісе “Божым шляхам” ёсьць вынікам 
пэўных дамоўленасьцяў. 

В. Пануцэвіч аб магчымых дамоўленасьцях усходне-каталіцкіх клірыкаў Гарошкі і 
Сьляпога, хутчэй за ўсё, у 1964 г. яшчэ ня ведаў, бо зьяўляўся сьвецкай асобай і жыў на 
той час ужо ў ЗША. Ці даведаўся ён аб іх пазьней? Верагодней усяго так, бо мы больш не 
знаходзім публікацыяў аб кантактах В. Гадлеўскага і А. Неманцэвіча. Але, разам з тым, не 
друкуе ён і матар’ялаў якія б аспрэчылі ранейшую інфармацыю (праца “Беларуская 
Аўтакефальная Праваслаўная Царква” засталася ў рукапісах, надрукавана пасьля сьмерці 
аўтара і, зрэшты, час яе напісаньня не датаваны). 

Выкладзеныя вышей факты ніякім чынам не запярэчваюць існаваньне ў Беларусі 
грэка-каталіцкіх вернікаў, сьвятое права гэтых людзей мець уласную Царкву.  

 

а. дыякан Сяржук Горбік (УПЦ КП) 

